Bildu-Nafarroa parlamentu-taldeari atxikitako foru parlamentari Bikendi Barea Aiestaran jaunak idatziz erantzuteko galdera egin du Nafarroako langabezia-jaitsieraren eta Gizarte Segurantzan afiliatu diren pertsonen kopuruaren igoeraren arteko aldeari buruz (PES-151). Hauxe erantzun dio Nafarroako Gobernuko Ekonomia, Ogasun, Industria eta Enpleguko kontseilariak:
Lehenik, bi terminoen arteko kontzeptu desberdintasuna azalduko da:
· GIZARTE SEGURANTZAKO AFILIAZIOA: hilabete amaieran zenbat langile dauden alta emanda Gizarte Segurantzako araubideren batean. Lanean ari diren langileak dira (ez dira kontuan hartzen langabeak eta ikasleak), eta horregatik sistema publikorako kotizatu behar dute, gutxienez erretiro, baliaezintasun eta heriotza egoeretarako babesa izateko.
· ERREGISTRATUTAKO LANGABEZIA: Estatuko Enplegu Zerbitzu Publikoak (SEPE) hilabete bakoitzaren amaieran guztira zenbat enplegu-eskaera dituen erregistratuta eta indarrean. Ez dira kontuan hartzen 1985eko martxoaren 11ko Ministro Aginduan azaldutako egoera hauek: 

· Beren lanpostuarekin bateragarria den beste bat nahi duten eskatzaileak (enplegu-aniztasuna).
· Duten lanpostua utzi ahal izateko beste lanpostu bat nahi duten eskatzaileak (enplegu hobea).
· Langabezia-prestazioa jaso eta gizarte laguntzako lanetan parte hartzen duten eskatzaileak (gizarte laguntza).
· Erretiroko, baliaezintasun handiko edo ezintasun absolutuko pentsioa duten eskatzaileak eta 65 urte edo gehiago dituzten eskatzaileak (erretiratuak).
· Hiru hilabete baino gutxiagorako lanpostua nahi duten eskatzaileak (unean uneko enplegua).
· Astean 20 ordu baino lanaldi laburragoa nahi duten eskatzaileak (20 ordutik beherako lanaldia).
· Irakaskuntza ofizial arautuko ikasketak egiten ari diren eskatzaileak, 25 urtez beherakoak badira edo zaharragoak izanda lehenbiziko lanpostuaren eskatzaileak badira (ikasleak).
· Lanerako Lanbide Heziketako ikastaroetan dabiltzan eskatzaileak, astean 20 ikastordu baino gehiago badituzte, gutxienez mantenurako beka badute eta lehen lanpostuaren eskatzaileak badira (ikasleak).
· Eskaera etenda duten eskatzaileak, egoera horretan dirauten artean; izan ere, eskaera eteten denean (normalean eskatzaileak hala nahi duelako, arrazoi justifikatuengatik), enpleguaren bilaketa ere eten egiten da (etendako eskaerak).
· Lanaldi partziala dutelako, enpleguarekin bateragarria den langabezia-prestazioa jasotzen duten eskatzaileak (prestazioen bateragarritasuna).
· Nekazaritzako sorospena jasotzen duten eskatzaileak, edo sorospen hori agortu dutenak, eskubidea sortu zen egunetik urtebete baino gehiago iragan ez bada (nekazaritzako behin-behineko langile sorospendunak).
· Beren ezaugarrietarako laneratze ekintza egokiei uko egiten dieten eskatzaileak, abuztuaren 4ko 5/2000 Legegintzako Errege Dekretuaren 17. artikuluko 2. idatz-zatian ezarritakoaren arabera (laneratzeko ekintzei uko egitea).
· Berehala lan egiteko prest ez dauden eskatzaileak, edo lanarekin bateraezina den egoera dutenak, hala nola, lanpostu jakin baterako hautapen prozesuan parte hartzeko inskribatutako eskatzaileak, lanpostua atzerrian soilik nahi dutenak, etxean soilik nahi dutenak, enplegu-erregulazioko espediente baten ondorioz lanaldia etenda edo murriztuta edo lan baldintzak aldatuta dituztenak, eta abarrekoak (beste arrazoi batzuk).
Azpimarratzekoa da langabezian baja hartzen duten guztiek ez dutela zertan izan beren kontura edo besteren kontura lana aurkitu dutenak eta horregatik Gizarte Segurantzako araubideren batean alta hartu dutenak. Hala balitz, afiliazioa hazi eginen litzateke.  Hori balitz erlazio logikoa, erregistratutako langabeziaren zifrek behera eginen lukete afiliazioa igotzen denean, eta kontrara; bien portaera alderantziz proportzionala litzateke.
Baina interpretazio hori ez da zuzena, honako arrazoibide honen arabera:

Diagramak erakusten duenez, Gizarte Segurantzan afiliatzen direnak ez dira langabezian baja ematen zaien bakarrak.  Gainera, ez da fluxu hori bi aldagaien portaera edo joera kontrolatzen duena, aitzitik, beste faktore batzuek esku hartzen dute, tartean honako hauek:
· Gizarte Segurantzako afiliazioa nahitaezkoa da. Langileari Gizarte Segurantzako araubide egokian alta eman behar zaio lanean hasten den aldi bakoitzean. Enplegu-eskatzaile gisa inskribatzea ez da nahitaezkoa. 
· Gizarte Segurantzako kasuan kasuko araubideko bajak esan nahi du langileak jarduerari utzi diola. Enplegu-eskatzaile gisa baja hartzeak ez du esan nahi lanean hasi denik.
Hala, aldagaietako batek gora edo behera egitea ez da besteak gora edo behera egin izanaren ondorio. Biek hilabete berean goranzko edo beheranzko portaera berdina izan dezakete.
Beraz, ezin da bi aldagaien arteko konparaziorik egin, eta ez dago bien arteko erlazioa baldintzatzen duen faktorerik. Aldagai bakoitzak berez ematen ditu emaitza eta joera zehatz batzuk.
Hori guztia jakinarazten dizut Nafarroako Parlamentuko Erregelamenduaren 194. artikulua betez.
Iruñean, 2013ko azaroaren 8an

